
পতিতাক উদ্ধাৰ কৰিবলৈ মিছা আড়ম্বৰ নকৰাই ভাল। যদি
সঁচাকৈয়ে কিবা কৰিব খোজে, তেন্তে উদ্ধাৰ কৰাৰ পাচত
পতিতাক বিয়া কৰোৱা দোষৰ কথা নহয় বুলি সাব্যস্ত কৰক,
আৰু বিয়া কৰাবলৈ সাজু থকা এদল ডেকা ওলাওক; নহ'লে
এইখন ভেকো ভাওনা এৰি দিয়ক।

 আৰু এটা কথা,—ভাৰতীয় ধৰ্ম্মবিশ্বাস আৰু আচাৰ-নীতি
আদি একেদৰে ৰাখি পাশ্চাত্যদেশৰ দৰে স্ত্ৰী-পুৰুষৰ অবাধ
গতিবিধি আমাৰ দেশত চলাবলৈ যোৱা মহাভুল। যিবোৰ।
দেশত স্বামী বৰ্ত্তমান থাকোতেও পৰিত্যাগ কৰি নতুন স্বামী
লোৱা কোনো দোষৰ কথা নহয়, যিবিলাক দেশত অজ্ঞাত
পিতৃৰ সন্তান পালনৰ নিমিত্তে শাসনবিধিত ব্যৱস্থা আছে,
তেনেবোৰ দেশৰ আহি লৈ স্ত্ৰী-পুৰুষৰ চলন-ফুৰণৰ বাধা
আমাৰ দেশতো গুচাই দিলে অন্ততঃ তিৰুতাৰ মঙ্গল নহয়।
তেনে বাধা গুচাৱ খুজিলে সমাজে সাধাৰণ ব্যভিচাৰলৈ
চকু দিবলৈ এৰিব লাগিব, পুৰুষৰ পক্ষে ব্যভিচাৰ যেনে সামান্য
ঘটনা, তিৰুতাৰ পক্ষেও তেনে হ'ব লাগিব। মুঠতে আগ ধৰি
সমাজৰ বান্ধ-ছাটবোৰ সোলোকাই নাইবা ঢিলাই দিহে
স্ত্ৰীপুৰুষৰ অবাধ মিলন প্ৰবৰ্ত্তন কৰা উচিত। নহলে
ব্যভিচাৰ ঘটিবই, আৰু পুৰুষসকল সাৰি যাব; মৰা পৰিব
অকল তিৰুতা। আগেয়ে যদিও মই ইয়াৰ বিপৰীত
মত পোষণ কৰিছিলোঁ, এতিয়া তিতি-বুৰি এই শিক্ষা
পাইছোঁ।

		 এই পৃষ্ঠাটো শেষবাৰৰ কাৰণে ১৫ ডিচেম্বৰ ২০২০ তাৰিখে ২২:০৬ বজাত সলনি কৰা হৈছিল।
	লিখনিসমূহ ক্ৰিয়েটিভ কমন্স এট্ৰিবিউশ্যন/শ্বেয়াৰ-এলাইক অনুজ্ঞাপত্ৰৰ আওতাভুক্ত;
ইয়াৰ লগত অন্য পদো প্ৰযোজ্য হ’ব পাৰে।
ব্যৱহাৰৰ চৰ্তাৱলীত বিস্তাৰিত ভাবে চাওক।

